
Annotatsiya. Ushbu maqolada tut ipak qurtining pilla o‘rash bosqichida kuzatiladigan patologik 
holatlar hamda turli oziqlantirish usullarining ipak qurtlarining biologik va xo‘jalik ko‘rsatkichlariga 
ta’siri o‘rganildi. Tadqiqotlar “Yapon × Xitoy” sanoat duragayida Toshkent viloyatining Ohangaron va 
Piskent tumanlari hamda Ipakchilik ilmiy-tadqiqot instituti sharoitlarida olib borildi. Tajribalarda 
oddiy usulda oziqlantirish nazorat varianti sifatida olinib, serin va vitamin C qo‘shilgan tut 
barglaridan ikki xil konsentratsiyada foydalanildi. Ipak qurtlarining hayotchanligi, kasallanish 
darajasi, pilla massasi, pilla qobig‘i massasi va ipakchanlik darajasi asosiy biologik va xo‘jalik 
ko‘rsatkichlari sifatida baholandi. Tadqiqot natijalarida oziqlantirish usuli va parvarishlash 
sharoitlariga qarab ipak qurtlarining biologik holati hamda pilla mahsuldorligi ko‘rsatkichlarida 
farqlar kuzatildi. Institut sharoitida ipak qurtlarining hayotchanligi va pilla mahsuldorligi bilan 
bog‘liq ko‘rsatkichlarning yuqoriroq, kasallanish darajasining esa pastroq bo‘lishi kuzatildi. 
Kuzatuvlar davomida pilla o‘ramaslik holati qayd etilmadi. Olingan natijalar serin va vitamin C bilan 
boyitilgan tut barglaridan foydalanish hamda maqbul parvarishlash sharoitlarini ta’minlash ipak 
qurtlarining biologik holati va pilla mahsuldorligini yaxshilashda muhim ahamiyatga ega ekanligini 
ko‘rsatadi. 
Kalit so‘zlar: tut ipak qurti, “Yapon × Xitoy” sanoat duragayi, pilla hosil qilish, patologik holat, serin, 
vitamin C, hayotchanlik, kasallanish, tut barglari, pilla mahsuldorligi, ipakchanlik. 
 
Аннотация. В статье изучены патологические состояния, наблюдаемые на этапе 
формирования кокона у тутового шелкопряда, а также влияние различных способов 
кормления на биологические и хозяйственно ценные показатели гусениц. Исследования 
проведены на промышленном гибриде «Япония × Китай» в условиях Охангаронского и 
Пскентского районов Ташкентской области, а также Ипакчиликского научно-
исследовательского института. В качестве контрольного варианта использовали обычный 
способ кормления, а также листья шелковицы, обработанные серином и витамином C в двух 
различных концентрациях. В качестве основных показателей оценивали жизнеспособность, 
уровень заболеваемости, массу кокона, массу коконной оболочки и шелконосность. 
Установлены различия биологических и продуктивных показателей в зависимости от способа 
кормления и условий содержания. В условиях института отмечены более высокие показатели 
жизнеспособности и коконной продуктивности и более низкий уровень заболеваемости. В 
период наблюдений случаев неформирования кокона не выявлено. Полученные результаты 
показывают, что использование листьев шелковицы, обогащённых серином и витамином C, в 
сочетании с оптимальными условиями содержания может иметь значение для улучшения 
биологического состояния и коконной продуктивности тутового шелкопряда. 
Ключевые слова: тутовый шелкопряд, промышленный гибрид «Япония × Китай», 
формирование кокона, патологическое состояние, серин, витамин C, жизнеспособность, 
заболеваемость, листья шелковицы, коконная продуктивность, шелконосность. 
 
Abstract. This article investigates pathological conditions observed during the cocoon formation stage 
of the silkworm and evaluates the effects of different feeding methods on biological and economically 
important characteristics. The study was conducted on the “Japan × China” industrial hybrid under 
the conditions of Ohangaron and Piskent districts of Tashkent Region and at the Silk Research 

mailto:akbarraxmonov1993@gmail.com

Institute. Conventional feeding was used as the control treatment, while mulberry leaves 
supplemented with serine and vitamin C at two different concentrations were used as experimental 
treatments. Silkworm viability, disease incidence, cocoon weight, cocoon shell weight, and silkiness 
were evaluated as the main biological and economic indicators. Differences in biological and 
productivity indicators were observed depending on the feeding method and rearing conditions. 
Under the institute conditions, higher viability and cocoon productivity-related indicators and a lower 
disease incidence were observed. No cases of cocoon non-spinning were recorded during the 
observation period. The results indicate that the use of mulberry leaves supplemented with serine 
and vitamin C, together with appropriate rearing conditions, may contribute to improving the 
biological condition and cocoon productivity of the silkworm. 
Keywords: silkworm, “Japan × China” industrial hybrid, cocoon formation, pathological condition, 
serine, vitamin C, viability, disease incidence, mulberry leaves, cocoon productivity, silkiness. 

 
KIRISH 
Tut ipakchiligi O‘zbekiston qishloq xo‘jaligining muhim yo‘nalishlaridan biri 

bo‘lib, mamlakatning turli hududlarida tut ipak qurtini boqish va xom pilla 
yetishtirish ishlari amalga oshiriladi. Xom pilla tabiiy ipak ishlab chiqarishning 
asosiy xomashyo manbalaridan biri hisoblanadi. Shu sababli pilla yetishtirish 
hajmini oshirish bilan bir qatorda, uning sifat ko‘rsatkichlarini yaxshilash, ipak 
qurtining rivojlanish bosqichlarida yuzaga keladigan patologik holatlarni 
aniqlash hamda ularning oldini olish va boshqarishning samarali usullarini ishlab 
chiqish muhim ilmiy-amaliy vazifalardan hisoblanadi. 

Ipak qurtining rivojlanishi va mahsuldorligiga tashqi muhit sharoitlari, 
oziqlantirish sifati, agrotexnik tadbirlar, kasalliklar hamda kimyoviy omillar 
sezilarli ta’sir ko‘rsatishi mumkin. Ayniqsa, pilla hosil qilish bosqichida qurt 
organizmining fiziologik holati uning hayotchanligi, kasallanish darajasi va pilla 
mahsuldorligida namoyon bo‘ladi. Oziqa tarkibining biologik faol moddalar bilan 
boyitilishi esa ipak qurtining rivojlanishi va mahsuldorlik ko‘rsatkichlarini 
yaxshilashning istiqbolli yo‘nalishlaridan biri sifatida qaraladi. 

Ipak qurtlarini oziqlantirishda tut barglarining biologik qiymatini oshirish 
maqsadida turli oziqaviy va biologik faol birikmalardan foydalanish bo‘yicha 
tadqiqotlar olib borilgan. Jumladan, aminokislotalar bilan boyitilgan tut 
barglaridan foydalanish ipak qurtining rivojlanishi, hayotchanligi va pilla 
mahsuldorligiga ta’sir ko‘rsatishi mumkinligi qayd etilgan. Serin kabi 
aminokislotalar oqsil almashinuvi bilan bog‘liq biologik jarayonlarda ishtirok 
etishi, askorbin kislotasi esa antioksidant xususiyatlari bilan organizmning 
fiziologik holatini qo‘llab-quvvatlashi mumkin. 

Xorijiy tadqiqotchilar tomonidan ipak qurtining pestitsidlar va turli 
kimyoviy moddalar ta’siriga sezgirligi bo‘yicha ham qator izlanishlar olib 
borilgan. Jumladan, Shigehari Kuribayashi [1] ayrim organofosforli 
birikmalarning ipak qurtiga ta’sirini o‘rgangan. Tadqiqotlarda kimyoviy 
birikmalarning hasharot organizmiga tushishi natijasida fiziologik jarayonlarda 
o‘zgarishlar yuzaga kelishi mumkinligi qayd etilgan. 

K. Avramova, D. Grekov, R. Ivanova va X. Hristev [2] tomonidan ipak 
qurtining ayrim insektitsidlarga sezgirligi o‘rganilgan. Mualliflar kimyoviy 
preparatlar ta’sirida ipak qurtlarida zaharlanish belgilari, tashqi morfologik 

o‘zgarishlar va rivojlanish jarayonlarining buzilishi kuzatilishi mumkinligini qayd 
etgan. 

A.M. Kordy [3] tomonidan ayrim zamonaviy pestitsidlarning ipak qurtiga 
ta’siri laboratoriya sharoitida baholangan. Tadqiqotlarda preparatlarning turi va 
konsentratsiyasiga qarab lichinkalarning nobud bo‘lish darajasi turlicha bo‘lishi 
aniqlangan. 

P. Kumutha, C. Padmalatha, K. Chairman va A.S. Ranjit [4] pestitsidlarning 
ipak qurtiga ta’sirini ekologik nuqtai nazardan o‘rgangan. Tadqiqotlarda 
kimyoviy preparatlar bilan ishlov berilgan tut barglari bilan oziqlantirish ipak 
qurtining ayrim biologik va reproduktiv ko‘rsatkichlariga ta’sir qilishi mumkinligi 
ko‘rsatilgan. 

Shunday qilib, mavjud ilmiy ma’lumotlar ipak qurtining rivojlanishi va pilla 
hosil qilish jarayoni oziqlantirish sifati, tashqi muhit sharoitlari hamda turli 
kimyoviy va biologik omillarga sezgir ekanligini ko‘rsatadi. Shu bilan birga, 
mahalliy sharoitlarda turli oziqlantirish usullarining ipak qurtining hayotchanligi, 
kasallanish darajasi va pilla mahsuldorligiga ta’sirini hududlar kesimida qiyosiy 
baholash masalasi qo‘shimcha tadqiqotlarni talab etadi. 

Shu munosabat bilan tadqiqotning maqsadi turli hudud va parvarishlash 
sharoitlarida “Yapon × Xitoy” sanoat duragayining biologik hamda xo‘jalik 
ko‘rsatkichlariga oziqlantirish usullarining ta’sirini aniqlash, shuningdek, serin va 
vitamin C bilan boyitilgan tut barglaridan foydalanish samaradorligini 
baholashdan iborat. 

 
MATERIAL VA METODLAR 
Tadqiqot ishlari Ipakchilik ilmiy-tadqiqot institutining “Tut ipak qurti 

ekologiyasi va kimyoviy zaharlanish profilaktikasi” laboratoriyasiga qarashli 
maxsus qurtxonada hamda Toshkent viloyatining Ohangaron va Piskent 
tumanlaridagi ishlab chiqarish sharoitlarida olib borildi. Tadqiqot obyekti sifatida 
“Yapon × Xitoy” sanoat duragayi olindi. Har bir tajriba varianti uchun 250 tadan 
ipak qurti tanlab olinib, tajribalar uch qaytariqda tashkil etildi. 

Tadqiqotda tut barglarini tayyorlash va ipak qurtlarini oziqlantirishning uch 
xil varianti qo‘llanildi: 

1) oddiy usulda oziqlantirish — nazorat varianti; 
2) serin va vitamin C ning 0,5% konsentratsiyasidagi eritmasi bilan ishlov 

berilgan tut barglari bilan oziqlantirish; 
3) serin va vitamin C ning 1,0% konsentratsiyasidagi eritmasi bilan ishlov 

berilgan tut barglari bilan oziqlantirish. 
Barcha tajriba guruhlarida ipak qurtlarini parvarishlash belgilangan 

agrotexnik talablar asosida amalga oshirildi. Tajriba davomida qurtlarni saqlash 
uchun maqbul gigrotermik sharoitlar ta’minlandi. Oziqlantirishda sifat 
ko‘rsatkichlari bir xil bo‘lgan tut barglaridan foydalanildi. Barglar Ipakchilik 
ilmiy-tadqiqot institutining Jarariq tajriba bazasidan olindi. 

Tajriba variantlarida oziqlantirish usulidan tashqari ipak qurtlarini 
parvarishlashning asosiy agrotexnik talablari bir xil saqlandi. Tadqiqotlarda ipak 

qurtlarining hayotchanligi, kasallanish darajasi, pilla o‘ramagan qurtlar ulushi, 
pilla massasi, pilla qobig‘i massasi va ipakchanlik darajasi asosiy biologik va 
xo‘jalik ko‘rsatkichlari sifatida baholandi. Olingan natijalar tajriba variantlari va 
tadqiqot olib borilgan hududlar kesimida qiyosiy tahlil qilindi. 

 
TADQIQOT NATIJALARI 
Tut ipak qurtining pilla hosil qilish bosqichidagi biologik holatini baholash 

maqsadida dastlabki kuzatuvlar 2025-yil bahor mavsumida boshlandi. 
Keyinchalik kuzatuvlar yozgi va kuzgi boqish davrlarida davom ettirildi. 
Tadqiqotlar Toshkent viloyatining Ohangaron va Piskent tumanlari, shuningdek, 
Ipakchilik ilmiy-tadqiqot institutining laboratoriya sharoitlarida parvarishlangan 
ipak qurtlari ustida olib borildi. 

Yozgi va kuzgi davrdagi asosiy kuzatuvlar 15-avgustdan 15-sentabrgacha 
amalga oshirildi. Mahalliy urug‘chilik korxonasida tayyorlangan ipak qurti 
urug‘laridan foydalanildi. Tajriba davomida hududiy sharoitlar va oziqlantirish 
usullarining ipak qurtlarining biologik holati hamda pilla mahsuldorligiga ta’siri 
qiyosiy baholandi. 

Kuzatuvlar davomida o‘rganilgan sharoitlarda pilla o‘ramaslik holati qayd 
etilmadi. Shu sababli mazkur tadqiqotda asosiy e’tibor pilla o‘ramaslik holatining 
miqdoriy bahosidan ko‘ra, turli oziqlantirish usullarining ipak qurtlarining 
hayotchanligi, kasallanish darajasi, pilla massasi, pilla qobig‘i massasi va 
ipakchanlik ko‘rsatkichlariga ta’sirini aniqlashga qaratildi. 

Hududlar bo‘yicha olingan natijalar oziqlantirish usullari bilan bir qatorda 
parvarishlash sharoitlari ham ipak qurtlarining biologik ko‘rsatkichlarida farq 
yuzaga kelishiga sabab bo‘lishi mumkinligini ko‘rsatdi. Ayniqsa, Ipakchilik ilmiy-
tadqiqot instituti sharoitida ipak qurtlarining hayotchanligi va pilla mahsuldorligi 
bilan bog‘liq ko‘rsatkichlarning nisbatan yuqori, kasallanish darajasining esa past 
bo‘lishi kuzatildi. 

Serin va vitamin C bilan boyitilgan tut barglaridan foydalanilgan tajriba 
variantlarida nazorat guruhiga nisbatan biologik va xo‘jalik ko‘rsatkichlarida 
farqlar kuzatildi. Ushbu farqlar serin va vitamin C bilan oziqlantirishning ipak 
qurtining fiziologik holati hamda pilla hosil qilish jarayoniga ta’sirini baholash 
imkonini berdi. 

1-jadval 
“Yapon × Xitoy” sanoat duragayining turli usullarda parvarishlangan ipak 
qurtlarida hayotchanlik va pilla mahsuldorligi ko‘rsatkichlari (2025-yil) 

Tajriba-
lar 

Qaytari-
lishlar 

Qurtlarning 
hayotchanligi, 

X ±S x , % 

Kasallanish 
foizi, 

X ±S x , % 

Pilla vazni, 
X ±S x , g 

Pilla 
qobig‘i 
vazni, 

X ±S x , mg 

Ipakchan-
lik, 

X ±S x , 
% 

Ohangaron tumani 

Serin + 
vitamin C 

0,5% 

P-1 71,5 15,0 0,74 150 20,0 

P-2 73,9 14,5 0,660 135 20,6 

P-3 76,8 8,03 0,710 147,2 20,7 

X ±S x , % 74,1±1,5 12,5±2,2 0,700±0,02 144,1±4,6 20,4±0,2 
Qiyos. nisb. 

% 106,5 72,3 107,7 117,4 106,8 

Serin + 
vitamin C 

1,0% 

P-1 69,0 15,3 0,70 130 18,6 

P-2 73,8 13,6 0,607 121 20,1 

P-3 76,4 9,9 0,690 143,8 20,9 

X ±S x , % 73,1±2,2 13,0±1,7 0,670±0,03 131,6±6,6 19,9±0,7 
Qiyos. nisb. 

% 105,0 75,1 103,1 107,3 104,2 

Oddiy 
usul 

P-1 66,4 20,8 0,690 110 16,0 

P-2 70,7 17,4 0,600 124 20,9 

P-3 71,7 13,6 0,660 134,2 20,4 

X ±S x , % 69,6±1,6 17,3±2,1 0,650±0,03 122,7±7,0 19,1±1,6 
Qiyoslovchi 

% 
100,0 100,0 100,0 100,0 100,0 

Piskent tumani 

Serin + 
vitamin C 

0,5% 

P-1 75,6 10,5 0,77 150 19,5 

P-2 76,6 10,4 0,667 137 20,5 

P-3 79,6 8,03 0,660 137,3 20,8 

X ±S x , % 77,3±1,2 9,6±0,8 0,70±0,04 141,4±4,3 20,3±0,4 
Qiyos. nisb. 

% 111,1 55,5 107,7 115,2 106,3 

Serin + 
vitamin C 

1,0% 

P-1 76,8 11,8 0,76 140 18,5 

P-2 75,3 8,9 0,663 136 20,6 

P-3 77,6 7,4 0,720 145,3 20,4 

X ±S x , % 76,6±0,7 9,4±1,3 0,710±0,03 140,4±2,7 19,8±0,7 
Qiyos. nisb. 

% 110,1 54,3 109,2 114,4 103,7 

Oddiy 
usul 

P-1 66,4 20,8 0,690 110 16,0 

P-2 70,7 17,4 0,600 124 20,9 

P-3 71,7 13,6 0,660 134,2 20,4 

X ±S x , % 69,6±1,6 17,3±2,1 0,650±0,03 122,7±7,0 19,1±1,6 
Qiyoslovchi 

% 
100,0 100,0 100,0 100,0 100,0 

Ipakchilik ilmiy-tadqiqot instituti 

Serin + 
vitamin C 

0,5% 

P-1 72,0 9,3 1,1 197 18,2 

P-2 87,3 2,6 1,55 330 21,0 

P-3 91,6 0,87 2,02 441,7 21,84 

X ±S x , % 83,6±6,0 4,3±2,6 1,56±0,3 322,9±70,7 20,4±1,1 

Qiyos. nisb. 
% 102,7 64,2 111,4 121,6 105,7 

Serin + 
vitamin C 

1,0% 

P-1 71,3 5,8 1,1 193 17,5 

P-2 93,6 3,1 1,5 300 20,3 

P-3 93,2 0,87 1,82 395 21,8 

X ±S x , % 86,0±7,4 3,3±1,4 1,5±0,2 296,0±58,3 19,9±1,3 
Qiyos. nisb. 

% 105,7 49,3 107,1 111,4 103,1 

Oddiy 
usul 

P-1 68,0 18,0 1,04 199 19,0 

P-2 86,9 1,8 1,43 269 18,8 

P-3 89,4 0,3 1,64 328,7 20,0 

X ±S x , % 81,4±6,8 6,7±5,7 1,4±0,2 265,6±37,5 19,3±0,4 
Qiyoslovchi 

% 100,0 100,0 100,0 100,0 100,0 

 
Shu asosda 1-jadvalda Ohangaron va Piskent tumanlari hamda Ipakchilik 

ilmiy-tadqiqot instituti sharoitida “Yapon × Xitoy” sanoat duragayining oddiy 
usulda, shuningdek, serin va vitamin C ning turli konsentratsiyalarida 
tayyorlangan tut barglari bilan oziqlantirilgandagi biologik va pilla mahsuldorligi 
ko‘rsatkichlari keltiriladi. 

Tajriba natijalariga ko‘ra, oddiy usulda oziqlantirilgan nazorat variantida 
qurtlarning o‘rtacha hayotchanligi 81,4±6,8%, kasallanish darajasi 6,7±5,7%, 
pilla vazni 1,40±0,20 g, pilla qobig‘i vazni 265,6±37,5 mg, ipakchanlik darajasi esa 
19,3±0,4% ni tashkil etdi. Mazkur ko‘rsatkichlar tajriba variantlarini qiyosiy 
baholashda 100,0% darajadagi nazorat sifatida qabul qilindi. 

Serin + vitamin C aralashmasining umumiy konsentratsiyasi 0,5% bo‘lgan 
variantda qurtlarning o‘rtacha hayotchanligi 83,6±6,0% ni tashkil etib, nazorat 
variantiga nisbatan 2,2 foiz punktga yuqori bo‘ldi. Qiyosiy nisbat 102,7% ni 
tashkil etdi. Mazkur variantda kasallanish darajasi 4,3±2,6% bo‘lib, nazoratdagi 
6,7±5,7% ga nisbatan 2,4 foiz punktga kamaydi. Qiyosiy nisbatning 64,2% bo‘lishi 
kasallanish darajasining nazoratga nisbatan 35,8% ga past bo‘lganligini 
ko‘rsatadi. 

Ushbu variantda pilla vaznining o‘rtacha qiymati 1,56±0,30 g bo‘lib, 
nazoratdagi 1,40±0,20 g ga nisbatan 0,16 g, ya’ni 11,4% ga yuqori bo‘ldi. Pilla 
qobig‘i vazni 322,9±70,7 mg ni tashkil etib, nazoratga nisbatan 57,3 mg yoki 
21,6% ga yuqori bo‘ldi. Ipakchanlik ko‘rsatkichi 20,4±1,1% ni tashkil etib, 
nazoratdagi 19,3±0,4% ga nisbatan 1,1 foiz punktga, ya’ni 5,7% ga yuqori bo‘ldi. 
Mazkur ko‘rsatkichlar bo‘yicha qiyosiy nisbatlar mos ravishda 111,4; 121,6 va 
105,7% ni tashkil etdi. 

Serin + vitamin C aralashmasining umumiy konsentratsiyasi 1,0% bo‘lgan 
variantda qurtlarning o‘rtacha hayotchanligi 86,0±7,4% ni tashkil etdi. Bu 
ko‘rsatkich nazorat variantidagi 81,4±6,8% ga nisbatan 4,6 foiz punktga, ya’ni 
5,7% ga yuqori bo‘lib, qiyosiy nisbati 105,7% ni tashkil etdi. Kasallanish darajasi 

esa 3,3±1,4% gacha kamayib, nazoratdagi 6,7±5,7% ko‘rsatkichga nisbatan  
3,4 foiz punktga past bo‘ldi. Qiyosiy nisbat 49,3% bo‘lib, kasallanish darajasining 
nazoratga nisbatan 50,7% ga kamayganini ko‘rsatdi. 

Mazkur variantda pilla vazni 1,50±0,20 g bo‘lib, nazoratdagi 1,40±0,20 g ga 
nisbatan 0,10 g yoki 7,1% ga yuqori bo‘ldi. Pilla qobig‘i vazni 296,0±58,3 mg.ni 
tashkil etib, nazoratga nisbatan 30,4 mg yoki 11,4% ga yuqori bo‘ldi. Ipakchanlik 
darajasi esa 19,9±1,3% ni tashkil etib, nazoratdagi 19,3±0,4% ga nisbatan 0,6 foiz 
punktga, ya’ni 3,1% ga yuqori bo‘ldi. Ushbu ko‘rsatkichlar bo‘yicha qiyosiy 
nisbatlar mos ravishda 107,1; 111,4 va 103,1% ni tashkil etdi. 

Qaytariqlar kesimidagi o‘zgarishlar. Qaytariqlar bo‘yicha natijalar tahlil 
qilinganda ham biologik ko‘rsatkichlarning o‘zgaruvchanligi kuzatildi. Serin + 
vitamin C aralashmasining umumiy konsentratsiyasi 0,5% bo‘lgan variantda 
hayotchanlik P-1, P-2 va P-3 qaytariqlarida mos ravishda 72,0; 87,3 va 91,6% ni 
tashkil etdi. P-1 dan P-3 gacha hayotchanlik 19,6 foiz punktga oshgan. Kasallanish 
darajasi esa mos ravishda 9,3; 2,6 va 0,87% bo‘lib, P-1 dan P-3 gacha 8,43 foiz 
punktga kamaygan. 

Mazkur variantda pilla vazni 1,10 g dan 2,02 g gacha, ya’ni 0,92 g ga oshgan. 
Pilla qobig‘i vazni 197,0 mg dan 441,7 mg gacha, ya’ni 244,7 mg ga ko‘paygan. 
Ipakchanlik darajasi esa 18,2% dan 21,84% gacha ko‘tarilib, 3,64 foiz punktga 
oshgan. 

Serin + vitamin C aralashmasining umumiy konsentratsiyasi 1,0% bo‘lgan 
variantda hayotchanlik P-1, P-2 va P-3 qaytariqlarida mos ravishda 71,3; 93,6 va 
93,2% bo‘ldi. P-1 dan P-3 gacha hayotchanlik 21,9 foiz punktga oshdi. Kasallanish 
darajasi 5,8% dan 0,87% gacha kamayib, 4,93 foiz punktlik farqni tashkil etdi. 

Ushbu variantda pilla vazni 1,10 g dan 1,82 g gacha, ya’ni 0,72 g ga oshdi. Pilla 
qobig‘i vazni 193 mg dan 395 mg gacha, ya’ni 202 mg ga ko‘paydi. Ipakchanlik 
darajasi esa 17,5% dan 21,8% gacha o‘zgarib, 4,3 foiz punktga oshdi. 

Nazorat sifatida olingan oddiy usulda oziqlantirish variantida hayotchanlik 
P-1 da 68,0%, P-2 da 86,9% va P-3 da 89,4% ni tashkil etdi. P-1 dan P-3 gacha 
hayotchanlik 21,4 foiz punktga oshgan. Kasallanish darajasi esa 18,0% dan 0,3% 
gacha kamayib, 17,7 foiz punktlik farqni tashkil etdi. Shu bilan birga, pilla vazni 
1,04 g dan 1,64 g gacha, pilla qobig‘i vazni 199,0 mg dan 328,7 mg gacha, 
ipakchanlik darajasi esa 19,0% dan 20,0% gacha o‘zgargan. 

 
XULOSA 
Umuman olganda, nazorat varianti bilan taqqoslaganda, serin + vitamin C 

aralashmasining umumiy konsentratsiyasi 0,5% bo‘lgan variantda qurtlarning 
hayotchanligi 2,2 foiz punktga oshib, kasallanish darajasi 2,4 foiz punktga 
kamaygan. Shu bilan birga, pilla vazni 11,4%, pilla qobig‘i vazni 21,6% va 
ipakchanlik darajasi 5,7% ga yuqori bo‘lgan. 

Serin + vitamin C aralashmasining umumiy konsentratsiyasi 1,0% bo‘lgan 
variantda esa hayotchanlik nazoratga nisbatan 4,6 foiz punktga yuqori, 
kasallanish darajasi 3,4 foiz punktga past bo‘ldi. Pilla vazni 7,1%, pilla qobig‘i 
vazni 11,4%, ipakchanlik darajasi esa 3,1% ga yuqori bo‘ldi. 

Shunday qilib, tajriba sharoitida serin + vitamin C aralashmasidan 
foydalanish nazorat variantiga nisbatan ipak qurtlarining hayotchanligi, 
kasallanish darajasi va pilla mahsuldorligi bilan bog‘liq ko‘rsatkichlarda farqlar 
bilan namoyon bo‘ldi. Jadvaldagi o‘rtacha qiymatlar bo‘yicha 0,5% umumiy 
konsentratsiyali variantda pilla vazni (1,56±0,30 g), pilla qobig‘i vazni 
(322,9±70,7 mg) va ipakchanlik (20,4±1,1%) yuqori qiymatlarda qayd etilgan 
bo‘lsa, 1,0% umumiy konsentratsiyali variantda hayotchanlik (86,0±7,4%) va 
kasallanishning pastligi (3,3±1,4%) kuzatildi. 

